
Raemxdah Lae Gvaq Gwnzmbwn Aenmban;

Neix caen hawj Ginjsiu hojguh. De cungj
mbouj ndae] doiq song dahcej naeuz, daxboh sou sou
daeuj Clquoq, gou cix mbouj ndaej ciuggoq. De
roxnylnh gij vah baenzneix swhgeij baenzlawz hix
gangj mbouj ok bak, couh suenq dwg mbouj miz
doenghgij vah Daegminz yaek goenqhelq seiz
daengq, de hix baenzbaenz cungj gangj mbouj ok
bak. Byawz heuh de youq Bohminz lij ndeindindi
seiz swhgeij mbouj lingh haq vunz ne? Baenzneix,
Bohminz bungz deng ngoenz neix, de gaxgong
dangguh dahbawx de, ceiglai hix mbouj dwg saek
seiz dauqma yawjyawj. Baenzneix ndei lo, dahcej
ranzmeh de haengjdingh youq raeblaeng naeuz de
dwg vunzlaet.

Ginjsiu youq Daegminz gvaqgseiq le hix cungj
mbouj siengj gvaq caiq haq okbae, cix mbouj dwg
mbouj miz yienzaen. Daegminz yaek dai seiz hamz
raemxda daengq Ginjsiu, itdingh aeu de gang
daeglwg baenz vunzhung, caiqlix hawj daxboh
ciengxlaux soengq dai. Ginjsiu ngeix hix mbouj
ngeix couh han’wngq lo, aenvih de coengzlaiz mhouj
naemj gvaq lingh haq. De ngeix, geijlai bi cungj
gvaqdaeuj lo, gij ndwenngoenz ceiq gyaeundei
mehmbwk cungj bae liux lo, baenzlawz lij miz
gijmaz siengjfap ne? Mboujyawx ndeindei daiq
daeglwg, mbouj hawj de souh saek di vi majhung
baenz vunz, daengz seizhaenx caiq youz de hawj
Bohminz ciengxlaux soengq dai, neix lij mbouj dwg
gienh saeh habcingz hableix ndeu bw.

Ginjsiu caj mbouj daengz seizhaenx, hoeng
Bohminz gaenq ninz youq gwnz mbonq lo. Neix dwg
Daegminz youq gwnzmbwn gyae’ gyang hawj de vaiq
di doiqyienh hanbak de ma? De dwg lau
ndwenngoenz nanz le de yaek lumz bae ma?

Ginjsiu gveng hanz caeuq doengj suliu youq
goxlox baihlaeng dou, byaij daengz danggnaj
Bohminz. Bohminz lij raemh bae raemh dauq,
Ginjsiu couh haeddingz de naeuz, gdeJ gangj dem
lo! Danghnaeuz mbwn swnh sim’eiq vunz, gou
maqmuengh sou cungj ndeindindi. Daeuj, gou rex
mwngz hwnj mbonq bae. Bohminz caen mbouj caiq
raemh dem lo, hoeng youh lumj boux lwgnyez guh
saeh loek nei, roxnyinh gig doiq mbouj hwnj bae
gejhoiz swhgeij vihmaz seizneix ninz youq laj
mbong. Bohminz naeuz, gou dwg siengj bae
diengzhaex, gou roengzrengz ningning, laihnaeuz
swhgeij bae ndaej. Ginjsiu naeuz, mwngz youh
mbouj dwg mbouj rox mwngz gaenq mbouj miz
banhfap doengh lo. Ginjsiu doq naeuz doq
haenqrengz, hoeng cix ok rengz mbouj hwnj. De
youh iet song diuz gen gvaq lajeiq Bohminz, caiq
sawq riuj de hwnjdaeuj, hoeng cij riuj daengz
byongh mbonq sang. Bohminz naeuz, mwngz gag
boux vunz dog baenzlawz ram ndaej gou ne? Duz
lozdoz byombyangq cungj beij duzmax hung,
mwngz bae heuh Daegsungh daeuj bangcoh ba.
Daegsungh dwg daeglwg lungzau Bohminz, doengh

ngoenz Bohminz doekgyad ngamq daj yihyen
daugma, Ginjsiu caeuq song dahcej ciengzseiz
heuh de daeuj bang guh gij saeh gyoengq

mehmbwk de mbouj fuengbienh guh haenx. Heuh
geij baez le, gyoengqde mbouj ndei eigseiq caiq
heuh dem lo, song dahcej couh haeb heuj guh

gij saeh hawj gyoengqde roxnyinh najmong.
Yienznaeuz  gyoengqde mbouj heuh, hoeng
Daegsungh ndaej hoengq seiz hix lij dwg

cawjdoengh daeuj bang ciuqgoq saek yaep.

Ginjsiu naeuz, Daegsungh ok dou bae guh hong
lo. Daegsungh dauqdaej bae mbouj bae guh hong,
Ginjsiu dauq daengz rog dou seiz cix mbouj
haeujsim, de cij dwg ngeix, heuh ndaej bouxwnq
daeuj bang saek baez song baez, hoeng mbouj ndaej

cungj heuh vunz daeuj bang, doeklaeng lij dwg
swhgeij bae guh.

Ginjsiu cuengq Bohminz roengzdaeuj, daengz
ranzding buen song aen daengq daeuj cuengq youq
henz mbonq. De youhcaiq iet song diuz gen gvaq

lajeiq Bohminz, gotumj de hwnjdaeuj, hawj de
naengh daengz gwnz daengq, swhgeij ciep dwk hix
ndwn daengz gwnz daengq. Ginjsiu caiq baez
yunghrengz riuj Bohminz  doxhwnj, caekhaex
Bohminz dauqdaej onjdangq naengh daengz henz
mbong. Ndaw bak Bohminz sikhaek hix danq gaemz
heiq raezrangrang ndeu. Youq satbyai gaemz
danqgheiq neix, gij sing Bohminz ndagmeh hix
yinxhwnj de doenghsim dangheiq: Neix dwg dai bae
cij soengswt le.

Ginjsiu doq menhmenh daix Bohminz ninz
roengzbae, doq ienq naeuz, gaej baenzngoenz naeuz
dai a dai, mwngz caiq nyaenx yaep ndeu, gou bae
ndat raemxndat daeuj bang mwngz uet ndang.

Bohminz naeuz, mwngz mbouj yungh leix gou,
seizbienh gou seizlawz dai cungj ndaej, yied caeux
yied ndei.

Bohminz mboujdan deng nyouh raix ndaw vaq,
lij ok haex youq ndaw dangzvaq lo.

Ginjsiu mbouj leixlangh de, yamq vaiqvit haeuj
ranzdajcawj bae, cuengq gaemz heiq raezrang
soengswt ndeu. Gaemz heiq neix, haxbaenz mbaet
youq ndaw dungx hawj de mbouj ndei souh saek di,
seizneix dauqdaej ndaej vuenh gaemz singjsien ndeu
lo.

Feiz ndaw saeuq hoenghhwd dawzhuhu,
raemxda Ginjsiu hix mboujdingz doekswdswd, doek
roengz bak saeuq ndaw daeuh deng feiz gangq raeu;.
Ginjsiu yawj giz dumx gwnz daeuh deng song baiz
raemxda doek deng, ndaw hoz yaepyet couh deng
aen vwndiz ndeu gaujyauj: Gou neix dwg gijmaz
mingh? Fugsaeh daeglwg liux youh yaek fugsaeh
goenglaux? 3)

